ei para l’alva

ell’ei cumparida

entrada

en combra

bufatg e discus

s’avanzond

mo sils pézs

strihond sur miu frunt

sco cun alas

da tschitta

ha ella desdau mei

ord siemis

profunds

jeu sentel ses mauns

carsinonts

silla fatscha

pren mira

ils spérts dalla notg

ein svani
vatta dad aur
gl’ei sera

la tiara

zugliada

en vatta dad aur

davosa glischur

dil sulegl

che carsina

las gaultas

d’in gi

plein odurs

e clauda

ses egls

agl ur dil binari

in buob

a spetgond

il trenin

dalla sera
che vegn

cun siu bab

ed ussa

dalunsch aunc

in schul penetront

ch’avisescha

gl’arriv

e lu eis el cheu

ed els van

bab e fegl

maun en maun

frabiziechel

viers casa

lur fatscha

tarlischa

resplenda

ventira

che va sco tras

vatta dad aur

cu il mund sedurmenta

cu il mund

sedurmenta

e sfundra

els siemis

profunds

dalla notg

emblid’jeu

savens

la stretgira

giutscheu

denter

tut nossas preits

jeu arvel

barcuns

e finiastras

e sentel

mirond

si viers tschiel

co l’olma

sesaulza

e tonscha

las steilas

dil vast

firmament

